
	 “ᐊᑐᐃᓐᓇᐅᓕᖅᑐᖓ!” ᐃᓄᐊᐱᒃ 
ᖃᐃᒐᓛᖅᐳᖅ, Hᐋᑭᕈᑎᓂ ᐊᔅᓴᖅᑕᖅᖢᓂᐅᒃ 
ᐃᖃᐃᓕᓴᕐᕕᐅᑉ ᓇᑎᖓᓄᑦ.
	 ᑖᓅ ᑭᖑᒧᑦ ᓯᕗᒧᓗ 
ᐴᖅᓯᒋᐊᖖᒍᐊᖅᑐᓂ ᐊᖅᓴᕐᓗ ᐊᑭᕋᒥᓄᑦ 
ᐃᒋᖖᒍᐊᖅᐹ. ᐃᓄᐊᐱᖕᒧᑦ, ᐃᓄᐊᐱᐅᑉ 
ᐃᓯᖅᑎᒋᐊᑲᓪᓚᒃᐹ.
	 “ᐊᓕᐊᓇᐃᑦ!” ᑖᓅ ᐅᖃᖅᐳᖅ ᐃᓕᓂ    
ᐃᓄᐊᐱᖕᒧᑦ ᓄᐊᑎᓪᓗᒋᑦ. ᑐᓄᒥᑎᒍᑦ  
ᐊᒃᑑᑎᕗᑦ. ᐃᓄᐊᐱᒃ ᑖᓅᑉ ᐊᒡᒐᖏᓐᓂᒃ 
ᐸᑎᒃᓯᕗᖅ. ᐅᓪᓗᖃᑦᑎᐊᕖᖖᒐᖅᐳᑦ.  
ᐱᖃᑎᐊᓗᒌᒃ ᐊᖅᓴᖃᑕᐅᔪᒪᖃᑦᑕᖅᑎᓪᓗᒋᒃ 

ᐃᓕᓐᓂᐊᕐᕕᖕᒥᓂ ᐊᕐᕌᓂᓕᒫᖅ. ᖁᑦᑎᖕᓂᓕᒃ 
4-ᒦᓕᕐᒪᑎᒃ, ᐱᖃᑕᐅᔪᓐᓇᖅᑎᑕᐅᓕᖅᑑᒃ. 
ᐱᓕᒻᒪᒃᓴᐃᓐᓇᖃᑦᑕᖅᐴᒃ, 
ᐃᓯᖅᑎᑦᑎᐊᖃᑦᑕᖅᖢᑎᒡᓗ 
ᐃᓯᖅᑎᑦᑎᓚᕿᕙᒃᖢᑎᒡᓗ.
	 ᐃᓄᐊᐱᐅᑉ ᓇᔭᕌᓛᓂ ᐋᓇ 
ᑕᑯᓪᓗᓂᐅᒃ, ᓄᓗᕋᖅᑐᖅ ᐃᖃᐃᓕᓴᕐᕕᐅᑉ 
ᓴᓂᐊᓂᑦ. ᐅᐱᑦᑎᐊᖅᑐᓂ ᑕᑯᓐᓇᕐᓂᕐᒪᑦ 
ᐃᓯᖅᑎᑦᑎᑎᓪᓗᒍ.
	 ᐱᙳᐊᕇᕐᒪᑕ, ᑖᓅᑉ ᐃᓄᐊᐱᒃᑯᒃ 
ᐋᓇᒃᑯᒃ ᐱᓱᖃᑎᒋᓪᓗᓂᒋᒃ ᐊᖕᒋᕐᕋᒧᑦ.
	 “ᖃᐅᒃᐸᑦ ᖃᐅᔨᓴᕈᑎᓕᕆᓛᖅᑐᒍᑦ,” 
ᑖᓅ ᐅᖃᖅᐳᖅ. “ᖃᐃᔪᓐᓇᖅᐳᖓ? 
ᐃᓕᓐᓂᐊᕈᓯᓕᕆᓂᐊᕋᑦᑕ.”
	 ᐃᓄᐊᐱᒃᑯᒃ ᐋᓇᒃᑯᒃ 
ᑕᑯᓴᖃᑦᑕᐅᑎᓪᓗᑎᒃ. “ᐊᑲᐅᔾᔮᖅᑰᖏᑦᑐᖅ,” 
ᐃᓄᐊᐱᒃ ᐅᖃᖅᐳᖅ. “ᐃᓚᒌᖕᒍᔪᒍᑦ 
ᐱᔭᒃᓴᖃᕇᕋᑦᑕ ᐅᓐᓄᒃ.”
	 “ᖃᓄᐃᖏᑦᑐᖅ. 
ᖃᐃᖁᔪᓐᓇᐃᓪᓕᒐᕕᖕᒐᓕ,” ᑖᓅ 
ᐅᖃᖖᒍᐊᖅᐳᖅ. “ᑕᑰᑎᓂᐊᕆᕗᒍᒃ!”
	 ᐃᓄᐊᐱᒃ ᐊᑲᐅᔪᓐᓃᖅᐳᖅ. 
ᓴᒡᓗᑦᑎᐊᒻᒪᕆᖏᑦᑑᒐᓗᐊᖅ, ᑭᓯᐊᓂ ᑖᓅ 
ᖃᐃᖁᖕᒋᒻᒪᒍ. ᐳᓛᖅᑕᐅᖃᑦᑕᕈᒪᖖᒋᑲᐃᓐᓇᕐᒪᑦ. 

	 ᖃᐅᖕᒪᑦ ᑕᐃᒪᐃᑐᐃᓐᓇᕐᒥᔪᖅ ᐅᓪᓗᖅ. 
ᐃᓄᐊᐱᐅᑉ ᐹᖕᒐ ᒪᑐᐃᑳᓪᓚᒃᐳᖅ ᐋᓇᓗ 
ᑐᐊᕕᖅᑐᓂ ᐃᒡᓕᖓᓄᑦ ᕿᒡᒋᖅᐳᖅ.
	 “ᐃᓄᐊᐱᒃ, ᐃᖅᑯᒪᓕᕆᑦ! ᐃᖅᑯᒪᓕᕆᑦ! 
ᐃᖅᑯᒪᓕᕆᑦ!” ᑐᐹᖅᐹ ᐊᓂᑯᓗᒃᑲᓂᓂᓗ 
ᓵᒥᐅᓕ ᐅᓪᓛᒃᑯᑦ ᑕᐃᒪᐃᑉᐸᒃᑲᒥᐅᒃ. 
ᐃᓄᐊᐱᒃ ᓂᓪᓕᐊᕈᓘᔭᖅᐳᖅ ᐊᑭᓯᓂᓗ 
ᒥᓗᕆᐊᕈᑎᒋᓪᓗᓂᐅᒃ ᐋᓇᒧᑦ, ᐅᑯᒋᐊᖅᑐᓂ 
ᐅᓪᓚᒃᓯᕗᖅ ᐃᒡᓗᕈᓯᕐᒥᑦ.
	 ᐃᓄᐊᐱᒃ ᐃᖏᑦᑐᓂ ᑕᑯᓴᖅᐳᖅ 
ᐊᑭᓐᓇᕐᒥᐅᑕᑦᑎᐊᕙᐅᒋᓛᕐᒥᓄᑦ 

ᐱᕕᐊᕐᓇᓛᖁᑎᓂ, ᓯᑦᓂ ᑯᕌᔅᐱ. 
ᐊᑭᓐᓇᕐᒦᑦᑐᖅ ᐃᒡᓕᖓᑕ ᑐᑭᓪᓗᐊᖓᓂᑦ. 
ᑕᑯᓐᓇᖖᒍᐊᖅᐸᖕᒪᒍ ᓯᑦᓂ 
ᐃᓯᖅᑎᑦᑎᑎᓪᓗᒍ ᓵᓚᒃᓴᕈᑕᐅᔪᒥᒃ 
ᐅᓕᒻᐱᖕᓂ ᒎᓗᑖᖅᑎᓪᓗᒋᑦ ᑲᓇᑕᒥᐅᑦ. 
ᐃᓄᐊᐱᐅᑉ ᑕᑯᓐᓇᖖᒍᐊᖅᐸᖕᒪᒍ ᑕᐃᓐᓇ 
ᐃᓯᖅᑎᑦᑎᓂᐅᓚᐅᖅᑐᖅ 
ᕼᐋᑭᕐᓂᑕᒫᑦ. ᖃᖓᑭᐊᖅ, ᐃᓄᒋᐊᑦ 
ᖃᐃᒐᓛᕈᒫᕐᒥᒻᒪᑕ ᑕᐃᒪᐃᑉᐸᑦ. 
	 ᐃᓄᐊᐱᒃ ᐊᓐᓄᕌᕐᒪᑦ 
ᓂᖅᑎᐅᕐᕕᒻᒨᖅᐸᓪᓕᐊᑎᓪᓗᒍ, ᑐᓵᓕᕇᖅᑐᖅ 
ᐊᐃᕙᕙᓗᒃᑑᖕᓂᒃ. ᐊᖓᔪᖅᑳᖏᒃ 
ᑐᖅᓱᖕᓃᑦᑑᒃ. ᖃᐃᒐᓛᖏᑦᑑᒃ, ᑭᓯᐊᓂ 
ᖃᐅᔨᒪᔪᖅ ᐊᑯᓂᐅᖏᑦᑐᖅ ᐅᖃᐅᓯᕐᓘᑎᖏᑦ 
ᓂᐱᖅᑯᖅᑐᓯᓂᐊᖅᑑᒃ.
	 ᐃᓄᐊᐱᐅᑉ ᐊᖏᔪᓂ ᑕᑯᓴᖅᐸᐅᒃ. 
ᓵᒥᐅᓕᐅᑉ ᑐᐃᖕᓂ ᖁᒻᒧᒃᑎᑉᐸᐃᒃ. 
ᐱᑦᑎᐊᖃᑦᑕᐅᑎᖃᑦᑕᖏᑦᑐᐊᓘᓕᕐᒪᑎᒃ 
ᒫᓐᓇᐅᔪᖅ. ᖃᐅᔨᒪᔪᖃᖕᒋᑦᑐᖅ 
ᐊᐃᕙᔾᔪᑎᖕᒋᓐᓂᒃ ᐊᖕᒐᔪᖅᑳᖕᒋᑕ ᐅᓪᓛᖅ. 
ᑕᖅᑭᐅᓚᐅᖅᑐᒥ ᐊᖓᔪᖅᑳᖏᒃ ᐃᓐᓇᕐᓂᒃ 
ᐅᖃᓪᓚᖃᑎᖃᓚᐅᖅᐴᒃ ᓴᐃᒻᒪᖃᑎᒌᒐᓱᒃᖢᑎᒃ. 
ᐊᑲᐅᓯᕚᓪᓕᓚᐅᖅᑑᒐᓗᐊᒃ, ᑭᓯᐊᓂ 
ᐱᑦᑎᐊᖃᑦᑕᐅᑎᔪᓐᓃᒃᑲᓐᓂᓚᐅᖅᑑᒃ. 

9



	 ᐃᓄᐊᐱᐅᑉ ᓵᒥᐅᓕᐅᓪᓗ 
ᐃᒃᐱᒋᑦᑕᐃᓕᒪᖃᑦᑕᖅᑕᕋᓗᐊᖏᒃ, 
ᑭᓯᐊᓂ ᐃᓄᐊᐱᒃ ᖃᐅᔨᒪᕗᖅ 
ᐋᓇ ᑲᑉᐱᐊᓱᓕᖃᑦᑕᖅᑐᖅ. ᓄᑲᒃᐱᐊᒃ 
ᓴᐃᒻᒪᖅᓴᐃᓇᓱᒃᐸᒃᑑᒃ ᓇᔭᖕᒥᓂᒃ 
ᐃᓕᓐᓂᐊᕆᐊᖅᐸᓪᓕᐊᓪᓗᑎᒃ, ᑭᓯᐊᓂ  
ᐅᓪᓗᒥ ᑕᐃᒪᐃᖖᒋᓚᖅ.

	 ᐊᓂᓕᖅᑎᓪᓗᒋᒃ, ᐃᓄᐊᐱᐅᑉ 
ᑐᓴᖅᑕᖓ ᐊᓈᓇᓂ ᐅᖃᑲᓪᓚᒃᑐᖅ, “ᐋᒃᑲ, 
ᑑᓂ, ᑕᒪᓐᓇ ᐊᑐᔾᔮᔪᓐᓃᖅᑕᕋ. ᐊᓂᓕᕋᒪ, 
ᒪᓕᑦᑕᐃᓕᖖᒐ.”
	 ᓂᖖᒐᐅᒪᕙᓗᖏᑦᑐᖅ, 
ᑕᖃᖅᑲᕙᓕᑦᑎᔪᖅ, ᐃᓄᐊᐱᒃ ᐃᓱᒪᕗᖅ. 
ᖃᐃᒐᓛᖏᓚᖅ. ᓴᐃᒪᕙᓕᑦᑎᔪᖅ 
ᐅᖃᓪᓚᕆᒃᑐᐊᓘᓪᓗᓂ. ᑕᒪᓐᓇ ᐃᓄᐊᐱᐅᑉ 
ᑲᑉᐱᐊᒋᔮᓗᒋᕚ ᖃᐃᒐᓛᖃᑦᑕᐅᑎᓂᖏᓐᓂᒃ 
ᑲᑉᐱᐊᒋᓂᖅᓴᕆᓪᓗᓂᐅᒃ. 
	 ᖃᑕᖖᒍᑎᓂ ᑕᑯᓐᓇᖅᑐᓂᒋᑦ, ᓵᒥᐅᓕᐅᑉ 
ᐊᓂᑎᑦᑐᓂᒋᒃ ᐋᓇᑯᒃ ᓄᑲᓂᓗ ᑕᐅᓄᖕᒐ 
ᐊᖅᑯᒻᒧᑦ. ᓴᖕᒍᒋᐊᕐᕕᖓᓄᑦ ᑎᑭᐅᑎᓪᓗᑎᒃ 
ᓵᒥᐅᓕ ᖃᖅᑲᒃᑯᑦ ᐃᓕᓐᓂᐊᕐᕕᐊᓗᖕᒨᖅᐳᑦ, 
ᐋᓇᒃᑯᒃ ᐃᓄᐊᐱᒃᑯᒃ ᑲᔪᓯᑐᐃᓐᓇᖅᐴᒃ 
ᐃᓕᓐᓂᐊᕐᕕᖕᒥᓄᑦ. ᐅᓪᓗᒥ ᓵᒥᐅᓕᐅᑉ 
ᐃᕿᑉᐸᖏᒃ ᐱᓱᓕᖅᑐᓂᓗ. 
	 ᐃᓄᐊᐱᒃ ᑎᒍᓯᕗᖅ ᐋᓇᐅᑉ 
ᐊᒡᒐᖓᓂᒃ ᑕᐃᒪᐃᑉᐸᒃᑲᒥ, ᐃᓕᓐᓂᐊᕐᕕᖕᒧᑦ 
ᐱᓱᓯᕘᒃ. 
	 ᐃᓯᕋᒥᒃ, ᐅᓪᓛᕈᕐᒥᑕᕐᕕᖕᒨᖅᖢᑎᒃ 
ᐊᑐᓂ ᐋᐳᒥᒃ ᑎᒍᓯᕘᒃ. “ᓱᓕᓱᕆᖅᑲᐅᕕᐅᒃ 
ᐃᓅ?” ᐋᓇ ᐊᐱᕆᕗᖅ ᒪᑦᑕᖅᑎᖅᑎᖅᖢᓂᐅᒃ. 
ᐃᔨᖏᒃ ᖁᕝᕕᐅᓕᖅᐴᒃ. 

	 “ᐋᓇ,” ᐊᓂᐊ ᐅᖃᖅᐳᖅ 
ᓰᖅᑯᖅᑐᓂᓗ ᐃᑲᔪᖅᑐᓂᐅᒃ ᒥᖅᓱᖅᑕᔫᒥᓂᒃ. 
“ᖃᓄᐃᑦᑐᖃᔾᔮᖏᑦᑐᖅ.”
	 ᐃᓕᓐᓂᐊᕐᕕᐊᕈᓯᖓᓅᕈᑎᓪᓗᓂᐅᒃ, 
ᐅᖃᖅᑕᓂ ᐅᒃᐱᕆᔪᒪᒐᓗᐊᖅᐸᐃᑦ.

	 ᐅᓪᓗᖅ ᐃᓄᐊᐱᖕᒧᑦ ᓱᒃᑲᐃᑦᑐᐊᓘᔮᖅᐳᖅ; 
ᐃᓯᖅᑎᑦᑎᒋᐊᖅᑲᐅᖏᒻᒪᕆᒃᐳᖅ 
ᐃᖃᐃᓕᓴᖅᑐᑎᒃ. ᐅᐊᑦᑎᐊᕈᖖᒍᕐᒪᑦ, 
ᓱᓪᓗᑯᑖᒥ, ᑖᓅ ᐊᐳᖅᑐᓂᐅᒃ.
	 “ᖃᐅᔨᓴᓚᐅᕆᑦ ᓇᒧᖖᒐᕐᒪᖔᖅᐱᑦ!” 
ᐃᓄᐊᐱᒃ ᖃᐃᒐᓛᖅᐳᖅ. 
	 “ᓱᖕᒪᑦ ᖃᐅᔨᓴᖖᒋᓚᑎᑦ?” ᑖᓅᑉ 
ᖃᐃᒐᓛᕐᕕᒋᒋᕚ. 
	 ᐃᓄᐊᐱᐅᑉ ᑮᓇᓂ ᐆᓇᖅᓯᓕᖅᑐᖅ 
ᐃᒃᐱᒋᕚ. ᑭᓱᑭᐊᖅ ᐃᓗᒥᒍᑦ ᑎᖅᑎᑦᑑᔮᓕᖅᑐᓂ, 
ᐃᒃᐱᒋᔭᓕᒫᖏᑦ ᐊᓂᐊᔪᐊᓘᓕᖅᐳᑦ. ᑐᓄᒃᑲᒥ 
ᑖᓅ ᐊᔭᒃᑐᓂᐅᒃ ᐊᒡᒐᖕᒥᓄᑦ  

ᐊᕕᑦᑐᖅᓯᒪᓂᖕᒐ 2

ᐊᒃᓱᕈᑦᑎᐊᖅᑐᓂ. ᑖᓅ ᖁᐊᖅᓵᖅᐳᖅ.  
ᒪᑭᓐᓇᒥ ᐊᒃᑭᓯᕚ. ᐹᓕᖅᐴᒃ ᓇᑎᕐᒥ 
ᐃᓕᓴᐃᔨᒧᑦ ᓄᖅᑲᖅᑎᑕᐅᒐᓱᐊᕐᓂᕐᒥᓂᒃ. 
	 ᑕᓪᓕᒪᑦ ᐃᑲᕐᕌᕈᓯᑦ ᐊᓂᒍᖅᑎᓪᓗᒋᑦ, 
ᐃᓄᐊᐱᒃᑯᒃ ᑖᓅᒃᑯᒃ ᐊᖏᔪᖅᑳᑉ 
ᐊᓪᓚᕝᕕᖓᑕ ᓯᓚᑖᓃᓕᖅᐴᒃ. ᐃᒃᓯᕙᔫᒃ 
ᓂᐱᖃᕋᑎᒃ. ᓱᖁᑎᒃᓴᖏᑦᑐᖓ 
ᐊᑲᐅᖏᑦᑐᒦᓕᕋᓗᐊᕈᒪ, ᒪᒥᐊᔾᔮᖏᑦᑐᖓ, 
ᐃᓄᐊᐱᒃ ᐃᓱᒪᕗᖅ. 

14



	 ᐊᖏᔪᖅᑳᑉ ᐊᕐᓄᒑᑉ ᖃᐃᖁᖅᑳᖅᐹ 
ᐃᓄᐊᐱᒃ ᐃᖏᒃᑲᒥ, ᑕᑯᓴᕐᓗᐊᖅᐹ. 
	 “ᐃᓄᐊᐱᒃ, ᑲᒪᒋᒻᒪᕆᒃᑭᒃᑭᑦ 
ᐃᖃᐃᓕᓴᕐᕕᖕᒥ ᐊᑐᖅᑲᐅᔭᔅᓯᓐᓄᑦ. 
ᐅᕗᖖᒐᐅᔾᔭᐅᓚᐅᖅᓯᒪᖏᓐᓇᕕᑦ ᐱᓂᕐᓗᖕᓂᕐᒧᑦ. 
ᖃᓄᐃᓐᓇᕕᑦ?”
	 ᐃᓄᐊᐱᐅᑉ ᑭᒍᑎᓂ ᓃᖅᑯᓗᒃᑎᑉᐸᐃᑦ 
ᓂᓪᓕᕐᓇᓂᓗ. ᐃᔨᖏᒃ ᖁᕝᕕᓕᐅᖅᑑᒃ 
ᐃᒃᐱᒋᕙᖏᒃ, ᑐᓵᔫᔮᖅᐹᒃ ᐊᖓᔪᖅᑳᖏᒃ 
ᐊᐃᕙᕙᓗᒃᑑᒃ. ᐅᖃᕆᐊᕈᓂ 
ᖃᐃᒐᓛᕐᓂᐊᖅᑑᔮᓕᖅᐳᖅ.
	 “ᖃᓄᖅ, ᐃᓕᖕᓂᒃ ᐅᖃᐅᓯᕆᔪᒪᕕᑦ?” 
ᐊᖏᔪᖅᑳᑉ ᐊᐱᕆᕚ. ᓂᐱᑭᑦᑐᓂ ᓴᐃᓕᓪᓗᓂ, 
ᐊᐱᕆᕐᔪᐊᕋᓗᐊᕋ.
	 ᐃᓄᐊᐱᓪᓕ ᑭᐅᖏᓚᖅ.
	 “ᐃᓄᐊᐲᒃ, ᐅᖃᓪᓚᖃᑎᒌᒋᐊᖃᕐᓂᐊᖅᑐᒍᒃ 
ᐋᖅᑭᒍᑎᒋᔪᓐᓇᖅᑐᒥᒃ. ᐹᖃᑦᑕᖁᔨᖏᓇᑦᑕ 
ᐅᕙᓂ. ᐱᖖᒍᐊᖃᑕᐅᖏᓪᓗᑎᑦ 
ᐱᖓᓱᐊᖅᑎᕐᓗᑎᑦ ᐊᖅᓴᕐᒥᒃ 
ᕼᐋᑭᕈᑎᖃᓕᕐᒥᒃᐸᑕ. ᑕᐃᒪᐃᒃᑲᓐᓂᕈᕕᑦ 
ᐱᖃᑕᐅᖃᑦᑕᕈᓐᓃᕋᔭᖅᑐᑎᑦ.”
	 ᐃᓄᐊᐱᐅᑉ ᖃᓂᓂ ᑮᓪᓗᓂᐅᒃ 
ᕿᐊᑦᑕᐃᓕᒪᕗᖅ. ᖁᕕᐊᒋᔮᓗᒋᒻᒪᒍ 
ᐊᖅᓴᒥᒃ ᕼᐋᑭᕈᑎᖃᕆᐊᒃᓴᖅ ᐃᓂᒥᓂᒡᓗ 

ᐲᖅᑕᐅᔪᒪᓇᓂ. ᒫᓐᓇᓕ ᐊᖅᓴᒧᑦ ᕼᐋᑭᕐᓂᖅ 
ᐱᒻᒪᕆᐅᓗᐊᖅᑑᔮᖕᒋᑦᑐᖅ. 
	 ᓵᒥᐅᓕ ᑲᑎᓯᓪᓗᓂ ᐃᓄᐊᐱᖕᒥᒃ 
ᐋᓇᒥᒡᓗ ᐃᓕᓐᓂᐊᕇᕐᒪᑕ, ᐹᓪᓗᐊᒥ. ᐊᖅᑯᒻᒥ 
ᑲᑎᑉᐸᒃᑲᓗᐊᕋᒥᒃ ᐊᖏᕐᕋᖅᐸᓪᓕᐊᓪᓗᑎᒃ, 
ᓵᒥᐅᓕ ᖃᓄᐃᓕᐅᖃᑎᒋᖖᒋᑐᐊᕌᖓᒋᑦ 
ᐃᓕᓐᓂᐊᕇᕌᖓᑕ. ᖃᓄᐃᒻᒪᒃᑭᐊᖅ ᐃᓄᐊᐱᐅᑉ 
ᓂᖖᒐᒍᑎᒋᒃᑲᓐᓂᕆᓪᓗᓂᐅᒃ, ᑭᓯᐊᓂᓕ 
ᓂᓪᓕᖏᑦᑐᖅ.
	 ᐊᖏᕐᕋᕐᒪᑕ, ᐃᓄᐊᐱᒃ ᐅᐃᕐᔪᐊᖅᑐᓂ. 
“ᐅᓇ ᐃᒡᓗᕗᑦ?” ᐊᐱᕆᓪᓗᓂ. ᑭᓱᓕᒫᑦ 
ᐊᓯᔾᔨᖅᑑᔮᑐᑎᒃ. ᐃᒡᓗᕈᓯᖏᑦᑎᒍᑦ 
ᐱᓱᑲᑕᒃᑐᓂ ᓯᖕᓇᒃᑐᖅᑐᑎᑐᑦ. ᐊᔾᔨᖖᒍᐊᑦ 
ᐲᔭᖅᑕᐅᓐᓂᖅᑐᑎᒃ ᐊᑭᓐᓇᒥ ᖁᐊᒃᑯᕕᖕᒥᓪᓗ, 
ᐊᓈᓇᖓᑕ ᐊᓐᓄᕌᖏᑦ ᐱᑕᖃᕈᓐᓃᖅᑐᑎᒃ 
ᐊᒧᔭᖅᑐᒥ ᐊᓐᓄᕌᒃᑯᕕᖕᒥᓪᓗ, ᑏᓕᐅᕈᑎᓗ 
ᐱᑕᖃᕈᓐᓃᖅᑐᖅ ᓂᖅᑎᐅᕐᕕᖕᒥ, ᐃᒡᓗᓗ 
ᓂᐱᖃᖏᑦᑎᐊᓕᖅᑐᓂ. ᓂᐱᖃᐸᓗᖏᑦᑎᐊᖅᑐᖅ.
	 “ᖃᓄᐃᑦᑐᖃᕐᓂᕐᒪᑦ?” ᐊᐱᕆᕗᖅ.
	 “ᐊᓈᓈᒃ?” ᐋᓇ ᐅᖃᖅᐳᖅ. “ᐊᓈᓈᒃ?, 
ᐊᑖᑖᒃ?”
	 “ᑎᑎᖅᑲᖅᑕᖃᖅᐳᖅ ᑭᐳᒥ,” ᓵᒥᐅᓕ 
ᐅᖃᖅᐳᖅ. ᖃᑕᖖᒍᑎᒌᑦ ᑲᑎᑦᑐᑎᒃ 
ᐅᖃᓕᒫᖃᑎᒌᓕᖅᐳᑦ.

ᓵᒥᐅᓕᒧᑦ, ᐃᓄᐊᐱᖕᒧᑦ, ᐋᓇᒧᓪᓗ,
	 ᐊᔭᒃᑯᓯᓐᓂ ᓯᓐᑎᒃᑯᓐᓃᑲᐃᓐᓇᕐᓂᐊᖅᑐᖓ 
ᐊᑯᓂᐅᖏᑦᑐᖅ. ᒪᒥᐊᓇᖅ ᑕᐃᒫᒃ ᑐᓴᖅᑎᒃᑲᔅᓯ. 
ᐊᑖᑕᐃᓪᓗ ᐃᓱᒪᒃᓴᖅᓯᐅᕆᐊᖃᓕᕋᓐᓄᒃ 
ᖃᓄᐃᓕᖓᓂᐊᕐᒪᖔᓐᓄᒃ. ᖃᓄᐃᒃᑲᓗᐊᕈᓐᓄᒃ 
ᓇᒡᓕᒋᔭᐃᓐᓇᑦᑎᐊᕆᒋᔅᓯ ᐊᒃᓱᐊᓗᒃ.
	 ᓵᒥᐅᓖ, ᓄᑲᕋᓛᑦ ᓇᔭᐃᓪᓗ 
ᐸᖅᑭᓂᐊᖅᐹᒃᑭᒃ. ᐅᖃᓪᓚᖃᑎᒋᓂᐊᖅᐸᔅᓯ 
ᒫᓐᓇᑦᑎᐊᕈᓗᒃ.

ᓇᒡᓕᒋᕙᔅᓯ
ᐊᓈᓇᓯ

17



	 ᓵᒥᐅᓕᒃᑯᒃ ᐃᓄᐊᐱᒃᑯᒃ 
ᑕᑯᓐᓇᖃᑦᑕᐅᑎᓪᓗᑎᒃ. ᐋᓇᐅᑉ ᑎᑎᖅᑲᐅᓯᐊᖅ 
ᓱᓕ ᑕᑯᓐᓇᖅᑐᓂᐅᒃ. ᐅᖃᓕᒫᕈᓐᓇᖅᑑᒐᓗᐊᖅ, 
ᐱᔭᕆᐅᖅᓯᒪᖏᑦᑐᖅ ᓱᓕ. “ᖃᓄᐃᓕᖕᒐᖕᒪᑦ,  
ᐃᓅ?” ᐊᐱᕆᕗᖅ.
	 ᐃᓄᐊᐱᐅᑉ ᐃᖅᑭᑦᑐᓂᐅᒃ ᓇᔭᓂ. 
ᖃᓄᐃᓕᔭᕆᐊᒃᓴᖅ ᓇᓗᒐᒥ. 
	 “ᐊᓈᓇᒐ ᐊᔭᒃᑯᑎᓐᓂ 
ᓯᓐᑎᒃᑯᓐᓃᑲᐃᓐᓇᕐᓂᐊᖅᑐᖅ,” ᓵᒥᐅᓕ 
ᐅᖃᑦᑕᑕᐃᓐᓇᖅᐳᖅ. 
	 “ᓯᓂᒃᑕᕆᐊᖅᓯᒪᔪᖅᑎᑑᑦ? ᐃᓚᐅᔪᓐᓇᖅᐳᖓ?”
	 ᓵᒥᐅᓕ ᐅᖃᖅᐳᖅ, “ᐋᒃᑲ,  
ᓯᓂᒃᑕᕆᐊᖅᑐᑎᑑᖏᑦᑐᖅ. ᖃᐅᔨᒪᔮᒃᑭᒃ  
ᐊᓈᓇᕗᓪᓗ ᐊᑖᑕᕗᓪᓗ 
ᐱᑦᑎᐊᖃᑦᑕᐅᑎᖖᒌᓐᓇᓕᕐᒪᑎᒃ?”  
ᐋᓇᐅᑉ ᖃᓪᓗᓂ ᖁᒻᒧᒃᑎᖅᐸᐃᑦ.  
“ᑲᑎᒪᖖᒋᑲᐃᓐᓇᕐᓂᐊᕐᒪᑎᒃ ᐃᓱᒪᒃᓴᖅᓯᐅᕐᓗᑎᒃ 
ᓱᓂᐊᕐᒪᖔᑎᒃ. ᐅᖃᕋᑖᖅᑐᖅ 
ᓇᒡᓕᒋᔮᓗᒋᒑᑎᒍᒡᒎᖅ, ᐄᖓᐃ?”
	 ᐃᓄᐊᐱᒃ ᑕᐸᐃᖅᑐᖅ ᐊᖏᔪᓂ 
ᓴᐃᒪᔪᐊᓘᖕᒪᑦ. ᓵᒥᐅᓕ ᓯᓚᑐᔪᖅᑐᑦ ᐱᖕᒪᑦ, 
ᐃᓱᒪᕗᖅ. 
	 “ᐊᕕᓐᓂᐊᓕᖅᐹᒃ?” ᐋᓇ ᐊᐱᕆᕗᖅ, 
ᕿᐊᓕᒑᑦᑎᐊᖅᑐᓂ ᑕᓪᓗᖓ ᐊᐅᓚᓪᓗᓂ. 

18



“ᐱᖃᑎᒪ ᓴᐃᕋᐅᑉ ᐊᓈᓇᒃᑯᖏᒃ ᐊᕕᓐᓂᕐᒪᑎᒃ. 
ᐱᒡᒐᓇᖅᑐᐊᓘᓂᕋᔪᔭᖓ!”
	 “ᖃᐅᔨᒪᖏᑦᑐᖓ, ᐋᓈ,” ᓵᒥᐅᓕ 
ᐅᖃᖅᐳᖅ. “ᐄᖑᑐᐃᓐᓇᕆᐊᓕᒃ?” 
	 ᐋᓇ ᕿᐊᓯᓪᓗᓂ. ᐃᒡᓗᕈᓯᕐᒥᓄᑦ 
ᐅᓪᓚᒃᓯᒐᒥ ᐊᓂᔪᒪᔪᓐᓃᖅᑐᓂᓗ. 

	 ᐋᓇ ᐃᒡᓗᕈᓯᕐᒥᓂᑦ ᐊᓂᖕᒪᑦ, ᓵᒥᐅᓕ 
ᓯᓚᐃᑦᑑᔮᓕᕐᒥᔪᖅ. ᑲᑉᐱᐊᓱᒃᑑᔮᖅᑐᓂ 
ᕿᒃᓵᑦᑑᔮᖅᑐᓂᓗ, ᐃᓄᐊᐱᐅᑉ 
ᐃᒃᐱᒋᔭᒥᑐᑦᑎᐊᖅ. ᓵᒥᐅᓕᐅᑉ ᓯᐅᒻᒥᒑᓂ 
ᐊᑎᓪᓗᓂᒋᒃ ᐃᓄᐊᐱᒡᓗ ᐃᖏᑉᐳᖅ 
ᐃᒃᓯᕙᐅᑕᑯᑖᖕᒧᑦ ᐅᒃᐱᕈᓱᖏᑦᑎᐊᖅᑐᓂ. 
ᑎᖅᑎᑦᑑᔮᖅᑲᐅᔪᖅ ᓂᖖᒐᖅᑲᐅᓂᓂ 
ᐃᒃᐱᒋᖅᑲᐅᔭᓂ ᐃᖃᐃᓕᓴᕐᕕᖕᒥ 
ᐱᓕᖅᐸᓪᓕᐊᑐᐃᓐᓇᖅᑐᓂ 
ᐱᓕᖅᐸᓪᓕᐊᑐᐃᓐᓇᓕᖅᑐᓂᓗ. ᓂᑯᕕᑦᑐᓂ 
ᐊᓂᕗᖅ, ᑭᖖᒐᔮᒧᑦ ᐊᑦᑕᕐᕕᖕᒨᖅᐳᖅ.
	 ᖃᓄᐃᒻᒪᑦ ᒫᓃᑉᐳᖓ? ᐃᓱᒪᓪᓗᓂ.  
ᑕᑯᓇᒃᑲᒥ, ᑎᒍᓯᓕᖅᐳᖅ ᕿᔪᕕᓂᑐᖃᕈᓗᖕᒥᒃ. 

ᐊᕕᑦᑐᖅᓯᒪᓂᖕᒐ 3

ᐱᓱᒃᑐᓂ, ᖃᑦᑕᐅᔭᕕᓂᕈᓗᖕᒥᒃ  
ᑕᑯᒐᒥ ᐊᓇᐅᓕᓕᖅᑐᓂᐅᒃ. 
	 ᖃᑦᑕᐅᔭᕕᓂᖅ ᐊᓇᐅᓪᓗᒍ ᐃᓗᐊᕆᕚ.
	 ᐊᓈᓇᖓᑕ ᐅᖃᐅᓯᖏᑦ 
ᑐᓴᖅᑑᔮᖅᑐᓂᒋᑦ: “ᐋᒃᑲ, ᑑᓂ, ᑕᒪᓐᓇ 
ᐊᑐᔾᔮᔪᓐᓃᖅᑕᕋ. ᐊᓂᓕᕋᒪ, ᒪᓕᑦᑕᐃᓕᖖᒐ.”
	 ᖃᑦᑕᐅᔭᕕᓂᖅ ᐊᓇᐅᒐᒥᐅᒃ, 
ᐊᓇᐅᓖᓐᓇᖅᑐᓂᐅᒃ. ᓂᐱᐊᓗᖕᒥᒃ 
ᑐᓴᕋᒥ ᓱᓇᐅᕝᕙ ᓂᐱᓂ. ᖃᐃᒐᓛᕈᒪᓂᓂ 
ᐊᓂᑎᑦᑕᐃᓕᖅᑲᐅᔭᓂ ᐊᓂᔪᐊᓘᕗᖅ.

	 ᐊᓂᖅᓵᕈᓐᓇᐃᓪᓕᔫᔮᕋᒥ, ᐃᖏᑦᑐᓂ 
ᐅᔭᕋᖕᒧᑦ ᖃᑦᑕᐅᔭᐅᑉ ᓴᓂᐊᓃᑦᑐᕐᒧᑦ, 
ᖁᕝᕕᐅᖅᑕᖕᒋ ᐃᒃᐱᒋᕙᖏᑦ. 
ᓂᐅᕐᔪᐊᓚᐅᖅᑐᓂ ᐊᖏᕐᕋᓯᕗᖅ. 
	 ᓵᒥᐅᓕ ᓂᖅᑎᐅᕐᕕᖕᒦᑦᑐᓂ, ᓇᑦᑎᕕᓂᕐᒥᒃ  
ᓵᑦᑑᔭᖅᑐᖅ ᑲᑎᑕᐹᓂᒃ. ᐃᓄᐊᐱᖕᒧᑦ 
ᕿᕕᐊᖅᐳᖅ, ᐱᓪᓚᕆᒃᑐᓂ. 
“ᐊᓂᖃᑦᑕᖖᒋᓚᐅᕆᑦ ᐅᕙᓐᓄᑦ 
ᐅᖃᓚᐅᖏᓪᓗᑎᑦ ᓇᒧᖖᒐᕐᒪᖔᖅᐱᑦ, ᐃᓄ. 
ᐱᖏᒐᓕᕋᑖᕋᒪ.”  
	 “ᒪᒥᐊᓇᖅ, ᐃᓄᑑᔭᕆᐊᖃᕋᑖᕋᒪ. 
ᑕᐃᒪᐃᒃᑲᓐᓂᔾᔮᖏᑦᑐᖓ,” ᐃᓄᐊᐱᒃ 
ᐅᖃᖅᐳᖅ. 
	 ᓵᒥᐅᓕᐅᑉ ᐊᐃᑦᑐᖅᑐᓂᐅᒃ ᓴᕕᖕᒥᒃ.  
“ᐃᑎᐅᔭᕐᓂᒃ ᐊᒡᒍᐃᒋᑦ. ᐊᑖᑕᕗᑦ 
ᐊᖏᕐᕋᖅᑲᐅᔪᖅ. ᓇᓚᔭᖅᑐᖅᑲᐅᔪᖅ.”
	 “ᓱᓂᐊᓕᕐᒪᑎᒡᓕ?” ᐃᓄᐊᐱᒃ ᐊᐱᕆᕗᖅ. 
“ᖃᓄᐃᒻᒪᑦ ᕿᒪᐃᕙ ᐊᓈᓇᕗᑦ? ᖃᐅᔨᒪᔮᒃᑲ 
ᐱᑦᑎᐊᖃᑦᑕᐅᑎᖃᑦᑕᖏᑦᑑᒃ, ᑭᓯᐊᓂ 
ᐊᓂᒍᐃᔪᓐᓇᖅᑑᒃ. ᑕᐃᒪᐃᖑᔭᐃᓐᓇᕐᒪᑎᒃ!” 
	 “ᖃᐅᔨᒪᖏᑦᑐᖓ, ᐃᓅ ᑭᓯᐊᓂ 
ᑕᐃᒫᖃᐃ ᐱᐅᓂᖅᓴᐅᒻᒪᑦ. ᓈᓚᒋᑦ, 
ᑐᓵᖏᓐᓇᕕᑦ ᓂᐱᑭᒻᒪᑦ? ᐊᐃᕙᔪᖃᖕᒋᑦᑐᖅ,” 
ᓵᒥᐅᓕ ᐅᖃᖅᐳᖅ. 

	 ᐋᓇ ᓴᖅᑭᑉᐳᖅ ᓂᖅᑎᐅᕐᕕᐅᑉ ᐹᖓᓂ. 
“ᐅᕙᓃᖖᒋᓪᓚᕆᑉᐸ ᐊᓈᓇᕗᑦ?” ᐊᐱᕆᕗᖅ 
ᓂᐸᑭᑦᑐᓂ. 
	 “ᖃᐃᒋᑦ ᐃᖏᑦᑕᖅᑐᕆᑦ,” ᓵᒥᐅᓕᐅᑉ 
ᑎᓕᐅᖅᐹ. ᐃᓄᐊᐱᐅᑉ ᑭᓯᐊᓂ ᐅᔾᔨᕆᕙᐅᒃ 
ᓵᒥᐅᓕ ᐱᔭᕆᐅᖅᐹᓪᓕᖅᓯᒪᓂᖕᒐᓂᒃ. 
ᐃᖏᑐᐃᓐᓇᖅᑐᓂ, ᐋᓇᓗ. 
“ᖁᕕᐊᓱᖏᑦᑐᐃᓐᓇᐅᒻᒪᑎᒃ,” ᐅᖃᖅᐳᖅ. 
“ᐱᑦᑎᐊᖃᑦᑕᐅᑎᔪᓐᓇᐃᓪᓕᒻᒪᑎᒃ.” 
	 “ᓵᒥᐅᓕ ᓱᓕᔪᖅ.” ᐊᑖᑕᖓᑦ 
ᓂᖅᑎᐅᕐᕕᖕᒨᖅᑐᓂ. ᑲᔪᓯᒃᑲᓐᓂᖅᐳᖅ, 
“ᖁᕕᐊᓱᓚᐅᖏᓐᓇᖕᓄᒃ ᑲᑎᖖᒐᓪᓗᓄᒃ. 
ᐱᑦᑎᐊᖃᑦᑕᐅᑎᖃᑦᑕᖏᓐᓂᖅ ᖃᐅᑕᒫᑦ 
ᓈᒻᒪᓚᐅᖏᒻᒪᑦ ᐅᕙᑦᑎᓐᓄᓕᒫᖅ.” ᐊᑖᑕᖓᑕ  
ᐋᓇ ᑎᒍᒐᒥᐅᒃ ᓴᕐᓕᔾᔨᐅᑎᓪᓗᓂᐅᒃ. 
“ᐊᓈᓇᐃᓪᓗ ᐃᓱᒪᒃᓴᖅᓯᐅᕆᐊᖃᕐᓂᐊᓕᕋᓐᓄᒃ 
ᖃᓄᖅ ᐊᑲᐅᓂᖅᐸᐅᓂᐊᕐᒪᖔᑦ ᐃᓘᓐᓇᑦᑎᓐᓄᑦ  
ᑲᑎᑎᑕᐅᓯᒪᓂᑦᑎᓐᓄᓪᓗ. ᐱᔭᕐᓂᖏᑦᑐᓂᒃ 
ᐅᖃᓪᓚᐅᑎᖃᕆᐊᕐᓂᐊᖅᑐᒍᒃ.” 
	 ᐃᓄᐊᐱᒃ ᐊᖏᔪᒥᓄᑦ ᓇᔭᑯᓗᖕᒥᓄᓪᓗ 
ᕿᕕᐊᖅᐳᖅ. ᓵᒥᐅᓕ ᓇᑎᕐᒧᑦ ᑕᑯᓐᓇᑐᐃᓐᓇᖅᑐᓂ,  
ᐋᓇ ᕿᐊᓪᓗᓂ, ᐃᓄᐊᐱᓪᓗ ᐃᔨᓂ 
ᖁᕝᕕᓕᐅᖅᐴᒃ ᐃᒃᐱᒋᓪᓗᓂᒋᒃ. 
ᓇᓗᓕᑎᐊᖅᑐᓂ ᓂᖖᒐᐅᒪᓪᓗᓂᓗ.

	 “ᐊᕕᓐᓂᐊᓕᖅᐱᓰᒃ?” ᓵᒥᐅᓕ ᐊᐱᕆᕗᖅ.
	 “ᖃᐅᔨᒪᖏᑦᑐᖓ.”
	 ᖃᓄᐊᓗᒃ ᐊᑖᑕᖓ ᖃᐅᔨᒪᖖᒋᓚᖅ? 
ᐊᑖᑕᖓ ᑭᓱᓕᒫᓂᒃ ᖃᐅᔨᒪᓲᖅ.
	 ᐊᑖᑕᖓ ᐅᖃᒃᑲᓐᓂᖅᐳᖅ, “ᐊᓈᓇᐃᓪᓗ 
ᐊᑕᐅᑦᑎᒃᑯᑦ ᑕᒪᓐᓇ ᐃᓱᒪᑖᕈᑎᒋᓂᐊᖅᑕᕗᒃ.”
	 “ᐅᑎᕐᓂᐊᕋᓗᐊᕐᒫᑦ? ᓇᒡᓕᒋᕚᑎᒍᑦ ᓱᓕ?” 
ᐋᓇ ᐊᐱᕆᕗᖅ, ᖁᕐᕕᐅᓂ ᐊᓪᓚᕆᐊᖅᑐᓂᒋᑦ. 
	 ᐊᑖᑕᖓᑕ ᐃᕿᒋᐊᑦᑎᐊᖅᐹ ᐃᔨᖏᒡᓗ  
ᑕᑯᓴᖅᑐᓂᒋᒃ. “ᓲᖃᐃᒻᒪ ᐊᓈᓇᕕᑦ ᓇᒡᓕᒋᒑᑎᑦ.  
ᐊᓈᓇᐃᓪᓗ ᐅᕙᒍᑐᐊᖅ ᐱᓕᕆᐊᕆᔭᕆᐊᖃᖅᑕᕗᒃ  
ᖁᕕᐊᓱᒍᓐᓇᖁᓪᓗᓄᒃ.” 
	 “ᑭᓱᓱᓐᓂᐊᓗᖏᓐᓇ?” ᐋᓇ ᐊᐱᕆᕗᖅ. 
	 “ᓇᑦᑎᕕᓂᓕᐊᕋ!” ᓵᒥᐅᓕ ᖁᐊᖅᓵᖅᐳᖅ 
ᕿᒡᒋᖅᑐᓂᓗ, ᐅᓪᓚᒃᓯᕗᖅ ᐃᒐᒧᑦ.
	 ᐃᓄᐊᐱᒃ ᓯᒃᑭᖅᑕᐃᓕᒪᔪᓐᓇᕋᓂ. 
ᑲᒪᓇᖅᑰᔨᓪᓗᓂ ᐃᒡᓚᕆᐊᒃᓴᖅ ᐅᓪᓗᒥ 
ᕿᒃᓵᓐᓇᖅᑎᓪᓗᒍ, ᑭᓯᐊᓂ ᑎᔅᓯᓇᖅᑐᖅ 
ᓵᒥᐅᓕ ᑕᑯᓐᓇᖅᑐᒍ ᒧᒥᑲᑕᒃᑐᖅ 
ᖃᐃᒐᓚᐅᓴᓪᓗᓂ ᓇᑦᑎᕕᓂᓕᐊᒥᑕ ᒥᒃᓵᓄᑦ.
	 ᑕᒪᒃᑭᖅᑐᑎᒃ ᐃᑲᔪᖅᐳᑦ ᓵᒥᐅᓕᒥᒃ 
ᓂᖅᑎᐊᒥᓂᒃ ᐱᐅᓕᐊᖃᖅᑎᓪᓗᒍ. ᐃᖏᑉᐳᑦ 
ᓂᕆᓕᖅᑐᑎᒃ ᐅᖃᒪᔭᐅᑎᖃᖅᑐᑎᒃ 
ᐊᑐᖅᑲᐅᔭᒥᓂᒃ.

	 ᐅᓪᓗᒐᓴᖅᔪᐃᑦ ᖄᖏᖅᑎᓪᓗᒋᑦ.  
ᐅᑭᐊᒃᓵᖅ ᐊᓂᒍᓕᖅᑐᖅ ᐃᒃᐱᐊᕐᔪᖕᒥ, ᒪᕐᕋᕐᓗ 
ᑎᓯᑦᑎᓕᖅᑐᓂ, ᒫᓐᓇᑦᑎᐊᕈᓗᒃ 
ᐅᖅᑰᓂᖅᓴᐃᑦ ᔭᐃᑲᐃᑦ ᐊᓐᓄᕌᒃᑯᕕᖕᓂ 
ᐊᒧᔭᐅᔭᕆᐊᖃᕐᓂᐊᓕᖅᑐᑦ. ᐃᓄᐊᐱᐅᑉ 
ᐊᒡᒐᒥᓂᒃ ᐅᓂᕐᒥᓅᖅᑐᓂᒋᒃ ᐃᓕᓐᓂᐊᕐᕕᖕᒧᑦ 
ᐱᓱᒃᑐᓂ. ᐳᐊᓗᖏᒃ ᐳᐃᒍᕐᓂᕐᒪᒋᒃ. 
ᐊᓈᓇᖓᑕᓕ ᐃᖅᑲᐃᑎᓲᕆᒐᓗᐊᕐᒪᒍ 
ᓇᒃᓴᖁᓪᓗᓂᒋᒃ. ᑭᓯᐊᓂ ᓱᓕ ᐊᖏᕐᕋᓚᐅᖏᒻᒪᑦ. 
	 ᐅᓪᓗᖅ ᐊᓂᒍᑲᐅᖅᑐᖅᑐᓂ. ᑖᓅᒃᑯᒃ 
ᓱᓕ ᓴᐃᒻᒪᖃᑎᒌᓚᐅᖏᒻᒪᑎᒃ, ᐃᓄᐊᐱᒃ 
ᑭᓯᐊᓂ ᓂᖖᒐᐅᒪᖅᑰᔨᔪᓐᓃᖅᑐᓂ. 
ᕿᒃᓵᑐᐃᓐᓇᓕᖅᑐᖅ.

ᐊᕕᑦᑐᖅᓯᒪᓂᖕᒐ 4

	 ᐃᓕᓐᓂᐊᕇᕐᒪᑕ, ᐃᓄᐊᐱᒃᑯᒃ ᐋᓇᒃᑯᒃ 
ᓯᓚᒻᒧᑦ ᐱᓱᒃᑐᑎᒃ ᑕᑯᕘᒃ ᐊᑖᑕᖓᓐᓂᒃ 
ᓵᒥᐅᓕᒥᒡᓗ ᐅᑕᖅᑭᔫᒃ ᑎᓴᒪᓕᖕᒥ. ᐃᓄᐊᐱᒃ 
ᖃᐅᔨᓪᓗᓂ ᓱᔪᖃᕐᓂᐊᕐᒪᖕᒑᖅ, ᑭᓯᐊᓂ 
ᐊᑖᑕᖓᑕ ᖃᓄᖅ ᐅᖃᐅᑎᖖᒋᓚᖕᒋᒃ. 
	 ᐃᓄᐊᐱᒃ ᐹᒃᑯᑦ ᐃᓯᕋᒥ, 
ᖃᐅᔨᑦᑕᐅᑎᒋᓪᓗᓂ ᐊᓈᓇᖓ ᑕᐃᑲᓃᒻᒪᑦ. 
ᖃᐅᔨᒪᖖᒋᓚᖅ ᖃᓄᖅ ᖃᐅᔨᒻᒪᖔᕐᒥ, 
ᑭᓯᐊᓂ ᖃᐅᔨᒪᔪᖅ. ᐊᓱᐃᓪᓛᒃ, 
ᓂᖅᑎᐅᕐᕕᖕᒥ ᐅᓪᓚᒃᓯᓪᓗᓂ ᐃᕿᑦᑐᓂᒋᑦ 
ᑯᓂᒃᑕᐃᓐᓇᕆᓪᓗᓂᒋᓪᓗ. ᐃᓛᒃ, 
ᐊᑕᖏᖅᑐᓂᒋᒃ ᐊᑖᑕᖓ ᐋᒃᑲᑐᐊᖅ. 
	 “ᐊᓈᓇᒃ, ᖁᕕᐊᑦᑎᐊᖅᑐᖓ 
ᐊᖏᕐᕋᕋᕕᑦ!” ᐋᓇ ᖃᐃᒐᓪᓚᒃᐳᖅ. 
	 “ᐃᓛᒃ, ᐸᓂᒃ, ᑕᒪᔾᔭ 
ᐅᖃᓪᓚᐅᑎᒋᔭᖅᑐᖅᑕᕋ ᐃᓕᖕᓄᑦ 
ᐊᓂᑯᓗᖕᓄᓪᓗ,” ᐊᓈᓇᖓ ᑭᐅᕗᖅ. 
	 ᐃᓄᐊᐱᐅᑉ ᓄᒫᑦᑕᒃᐳᒃ ᖃᐅᔨᒐᒥ ᑖᓐᓇ 
ᐱᐅᖏᒻᒪᑦ. ᐃᓚᒌᑦ ᐳᓛᕐᕕᖕᒧᐊᖅᐳᑦ. 
	 “ᑕᒪᓐᓄᒃ ᖃᐅᔨᒪᖁᔨᔪᒍᒃ 
ᓇᒡᓕᒍᓱᓐᓂᑦᑎᓐᓂ ᐃᓕᔅᓯᓐᓂᒃ ᐊᒃᓱᐊᓗᒃ,” 
ᐊᓈᓇᖓ ᐅᖃᖅᐳᖅ. 
	 ᐃᓄᐊᐱᒃ ᐃᒃᐱᒋᓕᖅᑐᓂ ᓂᖖᒐᓂ
ᑎᖅᑎᑦᑑᔮᖅᑐᖅ, ᓄᒫᓱᖕᓂᓂ. ᖃᐅᔨᒪᔪᖅ 

ᖃᓄᖅ ᐅᖃᐅᔾᔭᐅᓂᐊᕐᒪᖔᕐᒥ.
	 “ᐊᑖᑕᐃᓪᓗ ᐊᕕᕕᒐᓱᐊᕈᒪᓯᒐᓐᓄᒃ.” 
	 ᐅᖃᖅᐸᐅᒃ ᓴᒡᕕᖕᒥᒍᑦ 
ᐃᒃᐱᖕᓇᖅᑑᔮᖅᐳᖅ. ᐃᓄᐊᐱᒃ ᐅᑯᓪᓗᓂ 
ᐋᓇᓗ ᕿᐊᓕᖅᑐᓂ.
	 “ᓇᓚᐅᑦᑖᕐᓚᖓ: ᐸᓯᔭᔅᓴᐅᖏᑦᑐᒍᑦ, 
ᓇᓪᓕᒋᒐᑦᑎᒍᑦ ᓱᓕ,” ᓵᒥᐅᓕ ᐅᖃᕐᓗᐊᖅᐳᖅ. 
	 “ᐄᑦᑎᐊᖅ,” ᐊᑖᑕᖓ ᑭᐅᕗᖅ. “ᑭᓯᐊᓂ 
ᐊᓈᓇᐃᓪᓗ ᖁᕕᐊᓱᖖᒌᓐᓇᕆᐊᖃᖏᓐᓇᓐᓄᒃ.  

ᐊᓯᔾᔨᖅᓯᒪᓕᕋᓐᓄᒃ. ᑭᓯᐊᓂ 
ᐱᑦᑎᐊᖃᑦᑕᐅᑎᖖᒋᐅᔭᐃᓐᓇᕈᓐᓇᖏᓐᓇᓐᓄᒃ. 
ᐊᓯᔾᔨᕋᓐᓄᒃ, ᑕᒪᐃᓕᐅᖃᑦᑕᐅᑎᔪᒪᖏᓐᓇᓐᓄᒃ  
ᐃᓕᔅᓯᓐᓄᓪᓗ. ᐊᕕᒃᑯᓐᓄᒃ ᐱᐅᓂᖅᓴᐅᓕᕐᒪᑦ 
ᐅᕙᑦᑎᓐᓄ ᐃᓚᒌᖑᔪᒍᑦ.” 
	 “ᐋᒃᑲ, ᐋᒃᑲ, ᐋᒃᑲ, ᐋᒃᑲ, ᐋᒃᑲ, ᐋᒃᑲ!” 
ᐋᓇ ᖃᐃᒐᓛᖅᐳᖅ ᐃᒡᓗᕈᓯᕐᒥᓄᓪᓗ 
ᐅᓪᓚᒃᓯᓪᓗᓂ ᒪᑐᑳᓪᓚᒃᑐᓂᐅᒃ. 
	 ᓂᖖᒐᐅᒪᓂᓂ ᐱᕈᖅᐸᓪᓕᐊᑐᐃᓐᓇᖅᐳᖅ 
ᐃᓄᐊᐱᐅᑉ. “ᑕᑯᑦᑕᓕᕆᑦᑎ ᓴᓇᔭᔅᓯᓐᓂᒃ,”  
ᐅᖃᖅᐳᖅ. “ᐅᕙᑦᑎᓐᓂᒃ ᐃᒃᐱᒍᓱᖏᑦᑎᐊᖅᑐᓯᒃ! 
ᓵᒻᓗ ᐸᖅᑭᕙᒃᑕᕗᒃ ᐋᓇ, ᐃᓕᔅᓯᐅᖏᑦᑐᖅ. 
ᐃᒡᓗᖔᖓᓅᔭᕆᐊᖃᖅᑐᕆᖏᓐᓇᔅᓯᐅᒃ?”
	 “ᐃᓅ, ᒪᒥᐊᒋᑦ ᐊᓈᓇᖕᓄᑦ. ᑕᐃᒫᒃ 
ᓂᓪᓕᐊᔪᒃᓴᐅᖏᑦᑐᑎᑦ ᐅᕙᑦᑎᓐᓄᑦ!” ᐊᑖᑕᖓ  
ᐅᖃᖅᐳᖅ, ᐃᓄᐊᐱᐅᓪᓕ ᓂᐊᖁᓂ 
ᐃᓕᕿᓴᒫᖅᐹ ᒪᓕᒃᑐᓂᐅᒡᓗ ᐋᓇ ᓱᓪᓗᑯᑖᒃᑯᑦ.  
	 “ᐃᓯᕐᓚᖕᒑ?” ᐊᐱᕆᕙᐅᒃ. 
ᐃᒃᓯᕚᖅᐳᖅ ᐃᒡᓕᕐᒥᓂᒃ, ᕿᐊᓪᓗᓂ. ᑭᓯᐊᓂ 
ᖃᓪᓗᓂ ᖁᒧᒃᑎᒃᐹᒃ.
	 “ᐃᓱᒫᓗᖏᓪᓗᑎᑦ, ᐋᓈ, 
ᖃᓄᐃᑦᑐᓐᓃᕐᓂᐊᕐᒥᔪᑦ.” ᐃᕿᕕᔾᔪᐊᖅᑐᓂᐅᒃ. 
ᑭᓯᐊᓂ ᐅᒃᐱᕆᓗᐊᖏᑦᑐᓂ ᐃᒻᒥᓂ.

	 ᐅᓐᓄᒋᐊᒃᑲᓐᓂᖅᑎᓪᓗᒍ, ᐃᒡᓗ 
ᓂᖃᑑᓪᓗᓂ. ᐊᓈᓇᖓ ᐊᔭᒃᑯᖏᓐᓄᑦ 
ᓯᓐᑎᒃᑯᓐᓅᒃᑲᓐᓂᕐᓂᖅᑐᓂ. ᓵᒥᐅᓕᒃᑯᒃ 
ᐊᑖᑕᒌᒃ ᐃᓐᓇᕆᐊᖅᑐᕐᓂᖅᑐᑎᒃ. ᐋᓇ 
ᕿᐊᓪᓗᓂ ᓯᓂᓕᕐᓂᖅᑐᓂ. ᐃᓄᐊᐱᒃ 
ᐃᖅᑯᒪᕗᖅ ᓱᓕ. ᐅᖃᖅᑲᐅᔭᖏᑦ 
ᑐᓵᖖᒍᐊᖕᒋᓐᓇᓕᖅᑐᓂᒋᑦ. “ᐊᕕᕕᒃᑑᒃ…
ᖁᕕᐊᓱᖖᒋᕕᒡᔪᐊᖅᑑᒃ…ᑲᑎᖖᒐᔪᓐᓃᖅᑑᒃ.” 
ᐃᖅᑲᐃᓪᓗᓂ ᐋᓇ ᕿᐊᓪᓗᓂ ᐅᓪᓚᖅᑲᐅᔪᖅ 
ᐃᒡᓗᕈᓯᕐᒥᓄᑦ. ᓄᑲᖅᑎᖅᐹᖑᖏᒻᒥᒐᒪ, 
ᐃᓄᖕᓄᑦ ᑲᒪᒋᔭᐅᑦᑎᐊᕋᔭᖅᐳᖓ ᑕᐃᒪᒃ 
ᐋᓇ ᑲᒪᒋᑦᑎᐊᖅᐸᒃᑲᑦᑎᒍᑦ, ᐃᓱᒪᓪᓗᓂ, 

ᐅᒡᒍᐊᕈᑎᒋᓯᑲᐅᑎᒋᓪᓗᓂᐅᒡᓗ. 
ᐋᓇ ᓱᕈᓯᐅᓗᐊᕐᒪᑦ ᑐᑭᓯᔭᕆᐊᒃᓴᖅ. 
ᐅᑎᖁᑐᐃᓐᓇᖅᑕᖏᒃ ᐃᓕᖅᑯᓯᕐᒥᓄᑦ ᑭᓱᓕᒫᑦ. 
	 ᐅᕙᖓᑦᑕᐅᖅ, ᐃᓄᐊᐱᒃ ᐃᓱᒪᓪᓗᓂ. 
	 ᓂᖅᑎᐅᕐᕕᖕᒨᖅᑐᓂ ᐃᒻᒧᖕᒥᒃ  
ᐊᐃᒃᓯᖅᑐᓂ. ᖁᐊᒃᑯᕕᒃ ᒪᑐᒐᒥᐅᒃ, 
ᐊᔾᔨᖖᒍᐊᒥᒃ ᑕᑯᓪᓗᓂ ᐃᓚᓕᒫᕇᖖᒍᐊᓂᒃ 
ᐊᓐᓂᑭᑦᑐᕐᕕᖕᒦᖖᒍᐊᖅᑐᓂᒃ ᐅᑭᐅᖑᓚᐅᖅᑐᒥ.  
ᖁᖓᑦᑐᓂ. ᖁᕕᐊᓱᒃᑐᐃᓐᓇᑯᓘᔮᖅᑐᒍᑦ, ᐃᓱᒪᕗᖅ.  
ᖁᕕᐊᓇᖅᑐᐊᓘᓚᐅᖅᓯᒪᖕᒪᑦ ᐅᓪᓗᖅ ᑕᐃᔅᓱᒪᓂ. 
ᐱᑦᑎᐊᖃᑦᑕᐅᑎᖃᑦᑕᕈᓐᓃᓗᐊᓚᐅᖅᑎᓐᓇᒋᒃ. 
ᐊᑕᐅᑦᑎᒃᑯᑦ ᕼᐋᑭᖅᑐᓂᒃ 
ᑕᑯᓐᓇᕆᐊᖅᑐᕕᓂᐅᓪᓗᑎᒃ, 
ᖃᐃᒐᓚᐅᓴᒃᑐᑎᒃ ᑕᑉᐱᖅᓱᐃᖃᑦᑕᖅᑐᑎᒡᓗ. 
ᐊᓈᓇᖓᑕ ᐊᑖᑕᖓᑕᓗ ᐸᒃᑯᐊᓂᒃ 
ᓂᐅᕕᕆᐊᖅᑎᓚᐅᖅᓯᒪᒻᒪᒋᑦ. ᑕᐃᒪ, 
ᐃᒃᐱᐊᕐᔪᖕᒥᐅᑦ ᐱᖖᒍᐊᖅᑏᑦ 
ᐃᓯᖅᑎᑦᑏᑦᑎᐊᖅᑐᐊᓘᒻᒪᑕ, ᐃᓄᐊᐱᒃ 
ᕿᒡᒋᕐᒪᑦ ᐸᒃᑯᐊᑦ ᓈᕕᑖᓗᒋᓪᓗᓂᒋᑦ ᐋᓇᒧᑦ. 
ᐊᓈᓇᒃᑯᖏᒃ ᓂᖖᒐᓐᓂᐊᖅᑐᒋᒐᓗᐊᖅᑐᓂᒋᒃ, 
ᐃᒡᓚᑐᐃᓐᓇᖅᑐᑎᒃ. ᐅᓐᓄᓕᒫᖅ 
ᐸᒃᑯᐊᓂᒃ ᐋᓇᐅᑉ ᖁᓕᑦᑕᐅᔭᖓᓂᑦ 
ᐲᔭᐃᖃᑦᑕᓚᐅᖅᓯᒪᕗᑦ ᓂᕆᓪᓗᒋᓪᓗ, 
ᐃᒡᓚᐃᓐᓇᖅᑐᑎᒃ. 

	 ᖁᕕᐊᓱᒃᑐᐊᓘᓚᐅᖅᓯᒪᔪᒍᑦ, ᐃᓄᐊᐱᒃ 
ᐃᓱᒪᕗᖅ. ᖃᓄᐃᒻᒪᓪᓕ ᐊᓈᓇᒐ ᐊᑖᑕᒐᓗ 
ᐊᓂᒍᐃᑐᐃᓐᓇᕈᓐᓇᖖᒋᓛᒃ? 
	 ᐊᔾᔨᖖᒍᐊᖅ ᑕᑯᓐᓇᑐᐃᓐᓇᖅᑐᓂᐅᒃ, 
ᐃᖅᑲᐅᒪᓪᓗᓂ ᐊᓯᖏᓐᓂᒃ ᐊᑐᓚᐅᖅᑐᓂᒃ 
ᑕᐃᔅᓱᒪᓂ. ᐃᖅᑲᐅᒪᓪᓗᓂ ᐊᑖᑕᖓ 
ᐅᖃᓪᓚᓛᑎᓪᓗᒍ ᐊᓈᓇᒥᓄᑦ 
ᐊᖏᕐᕋᖅᐸᓪᓕᐊᓪᓗᑎᒃ. ᐃᖅᑲᐅᒪᔪᓐᓇᕐᓇᓂ 
ᑭᓱᒥᒃ ᐱᔾᔪᑎᖃᕐᓂᕐᒪᖔᑎᒃ. 
ᐃᖅᑲᐅᒪᓪᓗᓂ ᐊᓈᓇᖓᑕ ᖃᓂᖓ 
ᓱᑲᖕᒐᔪᖅ, ᓵᒥᐅᓕᓗ ᐱᖖᒍᐊᕐᓂᐅᖅᑲᐅᔪᒥᒃ 

ᓂᓪᓕᐊᒍᑎᖃᑲᐅᖅᑐᓚᐅᖅᓯᒪᔪᖅ 
ᐅᖃᐅᓯᐅᔪᖅ ᐊᓯᔾᔨᑲᐅᖅᑐᕋᓱᒃᑐᓂᐅᒃ. 
ᐃᖅᑲᐅᒪᔪᖅ ᐃᒡᓗᕈᓯᕐᒥᓂ ᐊᓂᖕᒪᑦ ᐊᑖᑕᖓ 
ᐃᒃᓯᕙᐅᑕᑯᑖᖕᒥ ᓯᓂᓚᐅᖅᓯᒪᓂᖓᓂᒃ. 
ᑭᓇᑐᐃᓐᓇᕐᒧᑦ ᓂᓪᓕᐅᑎᒋᓚᐅᖅᓯᒪᖖᒋᓛ. 
	 ᐃᓄᐊᐱᐅᑉ ᐊᔾᔨᖖᒍᐊᖅ ᑎᒍᒐᒥᐅᒃ 
ᐃᒡᓗᕈᓯᕐᒥᓅᕈᑎᓪᓗᓂᐅᒃ. ᓯᓂᓕᕐᓂᖅᑐᓂ 
ᑎᒍᒥᐊᖅᑐᓂᐅᒃ. 

	 ᐃᓄᐊᐱᒃ ᐃᖅᑯᒻᒪᕋᒥ ᖃᐅᑎᓪᓗᒍ 
ᐅᓪᓛᒃᑯᑦ, ᐃᖅᑲᖅᑐᓂᒋᒃ ᐊᓈᓇᒃᑯᖏᑕ 
ᐱᑦᑎᐊᖏᓐᓂᕆᓚᐅᖅᑕᖓ, ᐋᓇᐅᓪᓗ 
ᕿᐊᓯᓂᕆᓚᐅᖅᑕᖓ, ᐅᔾᔨᕆᑳᓪᓚᒃᑖᓗᒋᕙᐅᒃ. 
ᐃᓗᐊᖕᒋᑦᑐᖅ, ᑭᓱᑭᐊᖅ.
	 ᐋᓇ.
	 ᖃᓄᐃᒻᒪᑦ ᐃᒡᓗᕈᓯᐊᓄᑦ 
ᐅᓪᓚᒃᓯᓚᐅᕐᓂᖖᒋᓚᖅ ᑐᐹᖅᓯᔭᖅᑐᖅᑐᓂ, 
ᑕᐃᒪᐃᑉᐸᒃᑲᒥ? ᐃᒡᓗᕈᓯᐊᓅᖅᐸᓪᓕᐊᓪᓗᓂ, 
ᓂᕆᐅᓇᙱᓚᖅ ᒪᑐᐊ ᒪᑐᐃᖕᒐᔪᖅ 
ᐃᒡᓕᖓᓗ ᓯᓂᕝᕕᐅᓚᐅᕐᓂᖏᑦᑐᖅ. 
ᐅᓐᓄᐊᖅ ᓯᓂᓚᐅᖏᒻᒪᑦ ᐃᒡᓕᕐᒥᓂᑦ?

	 ᓈᖏᒃ ᐊᑲᐅᔪᓐᓃᖅᑑᔮᖅᑐᑎᒃ. 
ᓇᒥᓕᒫᖅ ᕿᓂᖅᑐᓂᐅᒃ, ᐃᒡᓗᓕᒫᖅ 
ᕿᓂᕐᕕᒋᓪᓗᓂᐅᒃ ᐊᒡᓛᑦ ᓯᓚᒧᑦ. ᐊᑖᑕᖓᑕ 
ᐃᒡᓗᕈᓯᐊᓄᑦ ᑐᐊᕕᖅᐳᖅ.
	 “ᐊᑖᑖᒃ, ᒪᑭᒋᑦ! ᐋᓇ ᐅᕙᓃᖏᑦᑐᖅ!” 
ᐃᓄᐊᐱᒃ ᖃᐃᒐᓛᖅᐳᖅ. 
	 ᐊᑖᑕᖓ ᒪᑭᑲᐅᖅᑐᖅᐳᖅ. 
ᓄᔭᑉᐱᒃᑐᐊᓘᓪᓗᓂ, ᖃᖓᑐᐃᓐᓇᐅᓐᓂᖅᐸᑦ 
ᑎᔅᓯᒋᒐᔭᖅᑕᕕᓂᕆᓪᓗᓂᐅᒃ. “ᓯᓚᒥ 
ᐱᖖᒍᐊᑐᐃᓐᓇᖅᑐᒃᓴᐅᔪᖅ, ᖃᐅᔨᒋᐊᕐᓗᒃ,” 
ᐊᑖᑕᖓ ᐅᖃᖅᐳᖅ. 
	 ᓵᒥᐅᓕ ᓱᓪᓗᑯᑖᒥ ᑲᑎᑦᑐᓂᐅᒃ. 
ᓵᒥᐅᓕᐅᑉ ᐃᓄᐊᐱᒃ ᖃᐃᒐᓛᖅᑎᓪᓗᒍ 
ᑐᓵᖅᑲᐅᒐᒥᐅᒃ. “ᐊᑖᑖᒃ, 
ᐃᓐᓇᕆᐊᖅᑐᓚᐅᖅᑑᔮᕐᓂᖏᑦᑐᖅ ᐅᓐᓄᐊᖅ. 
ᓇᒻᒪᖓ ᐱᑕᖃᖏᑦᑐᖅ!” ᐃᓄᐊᐱᒃ ᐅᖃᖅᐳᖅ. 
	 ᐊᑖᑕᖓᑕ ᐊᓐᓄᕌᒃᑯᕕᒃ ᑕᑯᒋᐊᖅᑐᓂᐅᒃ. 
“ᖁᓕᑦᑕᐅᔭᖓ ᐅᕙᓂᖏᑦᑐᖅ, ᑲᒥᐊᓗᖏᓪᓗ.”
	 ᐋᓇ ᕿᒫᓐᓂᖅᐸ? ᐃᓄᐊᐱᒃ ᐃᓱᒪᕗᖅ. 
ᓴᑦᑐᐊᓪᓚᒃᓯᒪᓪᓗᓂ. ᐅᑭᐅᖑᖏᑦᑑᒐᓗᐊᖅ  
ᓱᓕ, ᑭᓯᐊᓂ ᖁᐊᕐᓇᖅᓯᓪᓗᓂ ᐊᕐᕌᒍᒥ. 
	 ᐊᑖᑕᖓᑕ ᐅᖄᓚᐅᑦ ᑎᒍᒻᒪᒍ, 
ᐅᐊᑦᑎᐊᕈᕈᖅᑎᓗᒍ ᐅᖃᖅᑐᓂ, “ᒥᐊᓖ, 
ᐅᕙᖓᐃᓐᓇ. ᐋᓇ ᐅᓪᓛᖅ ᑕᑯᖅᑲᐅᕕᐅᒃ?”

	 ᐃᓄᐊᐱᒃ ᐊᓂᖅᓵᖅᑕᐃᓕᒪᓪᓗᓂ. 
ᒪᓗᒍᓱᒃᑐᓂ ᐊᑖᑕᖓᑕ ᑮᓇᖓᓂᒃ. 
	 “ᐄ, ᖃᐃᑦᑕᐅᑎᒋᒋᑦ,” ᐊᑖᑕᖓ 
ᐅᖃᖅᐳᖅ ᐅᖄᓚᐅᒻᒧᑦ.
	 “ᐋᓇᑕᖃᖏᑦᑐᖅ?” ᓵᒥᐅᓕ ᐅᖃᖅᐳᖅ. 
	 “ᐊᓈᓇᕕᑦ ᐱᖃᑎᒋᖏᒻᒥᔭᖓ. ᐃᓱᒫᓗᓐᓇᒃ,  
ᓇᓂᓂᐊᖅᑕᕗᑦ,” ᐊᑖᑕᖓ ᐅᖃᖅᐳᖅ. 
	 ᐊᓈᓇᖓ ᐊᔭᖓᓗ ᓯᓐᑎ ᖃᐃᓪᓗᑎᒃ 
ᐃᑲᕐᕌᕈᓯᑦ ᖁᓕᑦ ᖄᖏᖅᑎᓪᓗᒋᑦ. 
ᐅᖅᑯᒃᓴᖅᑐᑎᒃ ᓯᒡᔭᒨᖅᐳᑦ. ᖃᐅᔨᒋᐊᖅᑳᕈᒪᒐᒥᒃ 
ᑕᐅᓄᖓ. ᐃᒪᖅ ᓂᒡᓚᓱᒃᑐᐊᓘᓪᓗᓂ, 
ᓂᒡᓚᓱᓗᐊᖅᑐᖅ ᓱᕈᓯᕐᒧᑦ. ᓂᓪᓕᕈᑕᐅᓇᓂ 
ᑕᒪᓐᓇ. ᑭᓯᐊᓂ ᐊᑎᕐᒥᓂᒃ ᑕᐃᓯᕙᒃᑐᑎᒃ.
	 ᓯᒡᔭ ᕿᓂᖅᑕᐅᑦᑎᐊᖅᑐᓂ ᐃᒪᕐᓗ 
ᖃᓂᑦᑐᖅ. “ᐊᓂᖅᓴ ᑕᒫᓃᖖᒋᓚᖅ,” ᐊᑖᑕᖓ 
ᐅᖃᕋᑕᖅᐳᖅ. 
	 “ᓄᓇᓖᓪᓕ ᕿᓂᕐᓚᕗᑦ,” ᐊᓈᓇᖓ 
ᐅᖃᖅᐳᖅ.
	 “ᐅᕙᑦᑎᓐᓄᐊᕐᓗᖓ ᐃᓕᓐᓂᐊᕐᕕᖕᒧᑦ 
ᐅᖄᓚᔭᖅᑐᕐᓂᐊᕋᒪ ᐱᖃᑎᖏᓐᓄᓪᓗ,”  
ᐊᔭᖓ ᓯᓐᑎ ᐅᖃᖅᐳᖅ.
	 ᐊᑕᖏᖅᑐᑎᒃ, ᐃᓚᒌᑦ ᓄᓇᓕᖕᓅᕆᐊᖅᐳᑦ.  
ᐅᓪᓛᖑᖕᒪᑦ, ᑭᓯᐊᓂ ᐊᒥᓱᐊᓗᐃᑦ ᐃᖅᑯᒪᕗᑦ. 
ᐊᖅᑯᓵᖅᑕᖏᑦ ᐊᐱᕆᔭᐅᕙᒃᑐᑎᒃ ᐋᓇᒥᒃ 

ᑕᑯᓚᐅᕐᒪᖔᑕ; ᐱᖃᓐᓇᕆᓂᖅᐹᒃᑯᖏᓐᓄᑦ 
ᖃᐅᔨᒋᐊᖅᑐᑎᒃ ᐃᓄᖃᖏᑦᑐᓄᓪᓗ 
ᐃᒡᓗᓄᑦ. ᐊᖏᕐᕋᒧᑦ ᐅᑎᖅᑐᑎᒃ, 
ᐊᖕᒋᕐᕋᕐᓂᖏᒃᑲᓗᐊᕐᒪᖔᑦ. ᑭᓯᐊᓂ 
ᑕᐃᒪᐃᓐᓂᖖᒋᓚᖅ. 
	 “ᑑᓃ ᖃᓄᐃᓕᐅᕐᓂᐊᓕᕋᓐᓄᒡᓕ?” 
ᐊᓈᓇᖓᑦ ᐊᐱᕆᕗᖅ ᑲᑎᔪᐃᓐᓇᐅᖕᒪᑕ 
ᓂᖅᑎᐅᕐᕕᖕᒥ, ᐊᑖᑕᖓᑦ ᐃᖅᑭᑦᑐᓂᐅᒃ.  

ᑕᓕᓂ ᖁᒻᒧᒃᑎᑦᑐᓂᐅᒃ, ᐊᑯᓂᐅᖏᑦᑐᖅ, 
ᐃᓄᐊᐱᒃᑯᒃ ᓵᒥᐅᓕᒃᑯᒃ ᖃᐃᑲᐅᖅᑐᖅᐴᒃ. 
	 ᐊᑲᐅᓂᖅᓴᐅᒐᔭᖅᑑᒐᓗᐊᖅ 
ᐃᓚᒌᓪᓚᑦᑖᖑᓐᓂᕈᑦᑕ, ᐃᓄᐊᐱᒃ ᐃᓱᒪᕗᖅ, 
ᕿᐊᑦᑕᐃᓕᒪᓪᓗᓂ. ᐋᓇ ᔭᒐᓯᒪᖖᒋᑎᓪᓗᒍ.
	 ᓂᐅᑳᓪᓚᒃᐳᖅ. “ᖃᐅᔨᒪᔪᖓ ᓇᒦᒻᒪᖔᑦ!” 
	 ᐊᓈᓇᖓ ᖁᐊᖅᓵᖅᑑᔮᖅᑐᓂ, 
ᐊᒡᒐᖏᒡᓗ ᑮᓇᕐᒥᓅᖅᑐᓂᒋᒃ. “ᓄᑲᑉᐱᐊᑯᓘᒃ, 
ᓇᒦᑉᐸ ᓄᑕᕋᓛᕋ?” 
	 ᑎᒃᑯᐊᖅᑐᓂ ᖁᐊᒃᑯᕕᖕᒧᑦ, 
ᐊᔾᔨᖖᒍᐊᖅ ᐃᓂᒋᕙᓚᐅᖅᑕᖓᓄᑦ. 
“ᐅᐸᑦᑕᕕᓂᕆᕙᐅᒃ ᑭᖑᓪᓕᖅᐹᒥ ᐃᓚᒌᑦᑐᑕ 
ᖁᕕᐊᓱᕝᕕᒋᓚᐅᖅᓯᒪᔭᕗᑦ,” ᑭᐅᕗᖅ. 
	 ᐊᓈᓇᒃᑯᖏᒃ ᐃᕿᖃᑦᑕᐅᑎᓪᓗᑎᒃ, 
ᐃᓄᐊᐱᒃᑯᓪᓗ ᓵᒥᐅᓕᒃᑯᒃ. ᐊᑖᑕᖓ 
ᐅᖃᖅᐳᖅ, “ᐊᐃᓕᕐᓚᕗᑦ.”

	 ᐊᓐᓂᑭᑦᑐᕐᕕᖕᒧᑦ ᑎᑭᐅᑎᑐᐊᕐᒪᑕ, ᐃᓄᐊᐱᒃ  
ᖃᐅᔨᓪᓗᓂ ᑕᒻᒪᖏᓐᓂᕐᒥᓂᒃ. ᖃᐅᔨᒪᓇᓂ 
ᖃᓄᖅ ᖃᐅᔨᒻᒪᖔᕐᒥ, ᑭᓯᐊᓂ ᖃᐅᔨᒪᓪᓗᓂ. 
	 ᓯᕗᓪᓕᖅᐹᒃ ᒪᑐᖓ ᐊᓐᓂᑭᑦᑐᕐᕕᐅᑉ 
ᑮᒃᓯᒪᓐᓂᕋᓂ, ᐃᓚᔮᕇᑦ ᓇᒧᑐᐃᓐᓈᖅᐳᑦ 
ᑕᕝᕙᓂ ᐃᒡᓗᒥ, ᖃᐃᒐᓛᖅᑐᑎᒃ ᐋᓈᓚᓪᓗᑎᒃ. 
ᐃᑲᕐᕌᕈᓯᑦ ᑕᓪᓕᒪᐅᖏᑦᑐᑦ ᐃᓄᐊᐱᒃ 
ᑐᓴᖅᑐᓂ ᐅᖃᖅᑐᒥᒃ, “ᐃᓅ?”
	 “ᒫᓂ!” ᐃᓄᐊᐱᐅᑉ ᐃᓚᓂ 
ᖃᐃᒐᓛᕐᕕᒋᓪᓗᓂᒋᑦ, ᓱᓪᓗᑯᑖᒃᑯᑦ 
ᒪᓕᒃᑎᑦᑐᓂᒋᑦ. ᓇᓂᕚ ᐋᓇ 
ᐊᓐᓄᕌᒃᑯᕕᖕᒦᑦᑐᖅ ᒪᑐᐃᖅᑕᖅᑑᑉ ᐃᓗᐊᓂᑦ, 

ᕿᑐᕐᖓᖖᒍᐊᒥᓂᒃ ᐃᕿᒻᒥᓪᓗᓂ. “ᐊᓈᓈᒃ! 
ᐊᑖᑖᒃ!” ᐋᓇᐅᑉ ᐃᕿᑉᐸᖕᒋᑦ, ᑭᖑᑉᐱᐊᖅᐳᖅ 
ᑲᑉᐱᐊᓱᒃᑑᔮᖅᑐᓂ.
	 “ᑲᑉᐱᐊᓇᖅᑐᒦᑉᐳᖓ?” ᐅᖃᓗᒃᐳᖅ. 
ᐃᓄᐊᐱᐅᑉ ᑎᒍᒋᐊᕐᒪᖑ ᐊᒡᒐᓂ ᑎᒍᕚ.
	 ᐊᓈᓇᖓ ᐅᑯᓪᓗᓂ ᓵᑦᑎᐊᖓᓄᑦ.  
“ᐋᒃᑲ, ᐸᓃᒃ. ᕿᒫᖃᑦᑕᕆᐊᖃᖕᒋᒃᑲᓗᐊᖅᑐᑎᑦ, 
ᑭᓯᐊᓂ ᖃᐅᔨᒪᔪᖓ ᒪᓐᓇ ᐱᔭᕐᓂᖏᒻᒪᑦ 
ᐃᓕᖕᓄᑦ ᐊᓂᒃᑯᑎᖕᓄᓪᓗ.”

	 ᐊᑖᑕᖓᑕ ᐋᓇᐅᑉ ᑐᐃᖏᒃ 
ᑎᒍᐊᕐᔪᒃᑐᓂᒋᒃ. “ᐊᒥᓱᐊᓗᖕᓂᒃ 
ᑲᑉᐱᐊᓱᒃᑎᑦᑎᕋᑖᖅᑐᑎᑦ, 
ᐋᓐᓂᕋᔭᖅᑐᕕᓂᐅᓪᓗᑎᓪᓗ. ᓂᖖᒐᖏᑦᑐᒍᑦ, 
ᐱᖏᒐᑐᐃᓐᓇᖅᑲᐅᔪᒍᑦ.”
	 “ᖃᐅᔨᒪᔪᖓ, ᒪᒥᐊᓇᖅ,” ᐋᓇ 
ᐅᖃᖅᐳᖅ. “ᐱᔾᔪᑕᐅᓱᕆᒐᒪ, ᐃᓚᕗᑦ 
ᓱᕋᒃᓯᒪᖁᖏᓐᓇᒃᑭᑦ.”
	 “ᐋᒃᑲ, ᓇᒡᓕᒋᔮᒃ. ᖃᐅᔨᒪᔭᕆᐊᖃᖅᑐᑎᑦ 
ᑕᐃᒪᐃᑎᑦᑎᖏᓐᓇᕕᑦ,  ᐃᓄᐊᐱᒡᓘᓐᓃᑦ, 
ᐅᕝᕙᓘᓐᓂᑦ ᓵᒥᐅᓕ,” ᐊᑖᑕᖓ ᐅᖃᖅᐳᖅ. 
	 “ᐃᓚᕗᑦ ᓱᕋᖏᑦᑐᑦ. 
ᐊᔾᔨᒋᑦᑎᐊᔾᔮᖖᒋᑐᐃᓐᓇᖅᑕᖓ ᒫᓐᓇ 
ᐱᒋᐊᕐᓗᒍ,” ᐊᓈᓇᖓ ᐅᖃᖅᐳᖅ. 
“ᐸᕐᓇᖕᓂᐊᖅᐳᒍᑦ ᑕᒪᒃᑭᕐᓗᓯ 
ᖁᕕᐊᓱᖕᓂᐊᕋᔅᓯ, ᑕᑯᖃᑦᑕᐃᓐᓇᕐᓂᐊᕋᑦᑎᒍ 
ᐊᔪᖏᓐᓂᓕᒫᑦᑎᒍᑦ.”
	 “ᓱᓕᓗᑎᓪᓗ ᐅᖃᕆᐊᖃᖅᐳᑎᑦ 
ᑕᐃᒪᐃᒃᑲᓂᓚᐅᖅᓯᒪᔾᔮᖏᓐᓂᕋᕐᓗᑎᑦ,” 
ᐊᑖᑕᖓ ᐅᖃᖅᐳᖅ. “ᑲᑉᐱᐊᓱᒃᑎᑲᐃᓐᓇᕋᑦᑎᒍᑦ. 
ᖁᔭᓕᑦᑎᐊᖅᑐᒍᑦ ᖃᓄᐃᖏᓐᓇᕕᑦ.” 
	 “ᓱᓕᔪᖓ,” ᐋᓇ ᐅᖃᓗᒃᐳᖅ.
	 “ᐊᑏ. ᐊᖏᕐᕋᓚᐅᕐᒥᑕ 
ᖃᐅᔨᓇᓱᒋᐊᕐᓗᑕ,” ᐊᓈᓇᖓ ᐅᖃᖅᐳᖅ.

	 ᐃᓄᐊᐱᒃᑯᒃ ᐋᓇᒃᑯᒃ ᖃᐅᑎᓪᓗᒍ 
ᐃᓕᓐᓂᐊᕆᐊᕈᒪᓕᓚᐅᖅᐴᒃ. ᐋᓇ 
ᐃᓕᓐᓂᐊᕐᕕᐊᕈᓯᖓᓅᕈᑎᖕᒪᒍ, 
ᐊᖕᒋᔪᖅᑳᖅ ᐊᕐᓄᒑᑉ ᐅᖃᐅᑎᕙᐅᒃ 
ᐊᓪᓚᕝᕕᖓᓅᖁᓪᓗᓂᐅᒃ.
	 “ᐃᓄᐊᐲᒃ, ᖃᓄᐃᖏᒃᑲᓗᐊᖅᐲᑦ?  
ᐊᔭᐃᑦ ᐃᓕᓐᓂᐊᕐᕕᖕᒧᑦ ᐅᖄᓚᓚᐅᕐᒪᑦ 
ᐋᓇᓯᐅᖅᑐᓂ ᐃᑉᐸᒃᓴᖅ,” ᐊᖏᔪᖅᑳᖅ 
ᐊᕐᓄᒑᖅ ᐅᖃᖅᐳᖅ.
	 ᐃᓄᐊᐱᒃ ᕿᐊᓯᑲᓪᓚᒃᐳᖅ. 
ᐅᓪᓗᐃᑦ ᐱᔭᕐᓂᖏᑦᑐᑦ ᐊᑐᓚᐅᑲᖕᒪᑕ. 
ᐅᓂᒃᑳᖅᐳᖅ ᐋᓇᐅᑉ ᕿᒫᓚᐅᕐᓂᖓᓂᒃ, 

ᐊᕕᕕᓐᓂᐊᕐᓂᖏᓐᓂᒃ, ᐊᒻᒪᑦᑕᐅᖅ 
ᐊᑲᐅᖏᔾᔪᑎᖃᕐᒪᑦ ᑖᓅᒃᑯᒃ 
ᐹᓚᐅᕐᓂᖏᓐᓂᒃ. 
	 ᐃᓄᐊᐱᒃ ᐅᓂᒃᑳᕇᕐᒪᑦ ᓂᐊᖁᓂ 
ᐊᒡᒐᒻᒥᓅᖅᑐᓂᐅᒃ. ᐊᖏᔪᖅᑳᖕᒐᑦ ᐊᕐᓄᒑᖅ 
ᑲᒃᑭᐅᑎᒃᓴᒥᒃ ᐊᐃᑦᑐᐃᓪᓗᓂ. “ᖃᐅᔨᒪᒋᑦ, 
ᐃᓄᐊᐲᒃ, ᐅᖃᖃᑎᒋᔪᓐᓇᐅᔭᐃᓐᓇᕐᓂᐊᕆᖖᒐ, 
ᐃᓕᓴᐃᔨᒋᔭᐃᓪᓘᓐᓃᑦ. ᐃᓛᓐᓂᒃᑯᑦ 
ᐅᖃᓪᓚᑐᐃᓐᓇᕐᓂᖅ ᐊᑲᐅᓯᕚᓪᓕᕐᓇᕐᒪᑦ.”
	 “ᐊᑲᐅᓯᕚᓪᓕᖅᑐᖓ,” ᐃᓄᐊᐱᒃ 
ᐅᖃᖅᐳᖅ ᓴᔪᕝᕙᓕᒃᑎᓪᓗᓂ, ᓱᓕᓪᓗᓂᓗ. 
ᐅᖃᐅᓯᕆᑐᐃᓐᓇᖅᑐᓂᒋᑦ ᐃᓗᒥᐅᑕᖏᑦ 
ᓂᖖᒐᐅᒪᖏᓐᓂᖅᓴᐅᓕᖅᐳᖅ 
ᐱᖏᒐᖏᓐᓂᖅᓴᐅᓪᓗᓂᓗ.  
	 “ᐃᖃᐃᔭᖃᑦᑕᕈᕕᑦ ᐱᐅᓂᖅᓴᐅᒋᕗᖅ,” 
ᐊᖏᔪᖅᑳᖅ ᐊᕐᓄᒑᖅ ᐅᖃᖅᐳᖅ 
ᐱᖃᓐᓂᖅᑐᒥᓪᓗ ᓂᐱᖃᖅᑐᓂ. “ᑖᓅᓗ 
ᒪᒥᐊᖃᑦᑕᐅᑎᒍᔅᓯᒃ, ᐱᖃᑕᐅᔪᓐᓇᕐᓂᐊᖅᑐᑎᑦ 
ᐊᖅᓴᒧᑦ ᕼᐋᑭᖅᑐᓂᒃ.”
	 ᐃᓄᐊᐱᐅᑉ ᐊᖏᔪᖅᑳᑉ ᐊᓪᓚᕝᕕᖓᓂᑦ 
ᐊᓂᒐᒥ, ᑕᑯᕚ ᑖᓅ ᐃᓯᖅᐸᓪᓕᐊᔪᖅ ᐹᒃᑯᑦ 
ᓈᒻᒪᓈᖅᑐᓂᐅᒃ. 
	 “ᐊᐃᖕᒐᐃᑦ,” ᐃᓄᐊᐱᒃ ᐅᖃᖅᐳᖅ. 
	 “ᐊᐃᖕᒐᐃᑦ,” ᑖᓅ ᑭᐅᕗᖅ. 

ᑕᑯᓴᖃᑦᑕᐅᑎᓪᓗᑎᒡᓗ ᐊᑲᕐᕆᓇᑎᒃ. 
“ᐊᔭᒃᑲᓐᓂᕐᓂᐊᖅᐱᖖᒑ?” ᑖᓅ 
ᐅᖃᓕᑕᐃᓐᓇᖅᐳᖅ, ᖁᖓᕈᔪᒃᑐᓂ. 
	 ᐃᓄᐊᐱᐅᑉ ᖁᖓᒃᑭᓪᓗᓂᐅᒃ. 
“ᒪᒥᐊᓇᖅ,” ᐅᖃᖅᐳᖅ. “ᓂᖖᒐᐅᒪᓚᐅᕋᒪ, 
ᐃᓕᖕᓅᖏᑦᑑᒐᓗᐊᖅ.” ᓂᐅᕐᔪᐊᖅᑐᓂ. 
“ᐊᖓᔪᖅᑳᒃᑲᒃ ᐊᕕᕕᓕᕐᒪᑎᒃ.” 
	 ᑖᓅᑉ ᖃᓪᓗᓂ ᖁᒻᒧᒃᑎᒃᐸᐃᑦ. “ᐄ, 
ᓵᒥᐅᓕᐅᑉ ᐊᖏᔪᒐ ᐅᖃᐅᑎᓚᐅᕐᒪᒍᑦ 
ᐅᖃᐅᑎᓪᓗᓂᖓᓗ,” ᐅᖃᖅᐳᖅ. 
“ᖃᓄᐃᖏᒃᑲᓗᐊᖅᐲᑦ?”
	 ᐃᓄᐊᐱᐅᑉ ᑐᐃᓂ ᖁᒻᒧᒃᑎᑦᑐᓂᒋᒃ. 
“ᐄᖑᖂᖅᑐᖅ.”
	 “ᐊᐃᖕᒐᐃᑦ, ᑕᐃᒫᒃ ᒪᕐᕈᐊᖅᑎᕐᓗᑎᒃ 
ᖁᕕᐊᓱᕝᕕᒃᓯᐅᕈᓐᓇᕐᓂᐊᓕᖅᐳᑎᑦ,” 
ᑖᓅ ᐅᖃᖅᐳᖅ. ᐃᓄᐊᐱᐅᑉ 
ᑕᑯᓴᕐᓗᐊᖅᑐᓂᐅᒃ, ᑭᓯᐊᓂ ᑖᓅ 
ᖁᖓᑉᐳᖅ. ᐃᓄᐊᐱᒃ ᖁᖓᒃᑭᕗᖅ, 
ᐃᒡᓚᖅᑐᐃᓐᓇᐅᓕᖅᑐᑎᒡᓗ. 
	 ᐅᓪᓗᓕᒫᖅ ᖃᓄᐃᑦᑐᖃᖏᑦᑎᐊᖅᑐᓂ. 
ᐋᓇ ᐃᓕᓐᓂᐊᕐᕕᐊᕈᓯᖓᓐᓂᑦ 
ᐊᐃᓪᓗᓂᐅᒃ ᑲᑎᓯᓪᓗᑎᒡᓗ ᓵᒥᐅᓕᒥᒃ. 
ᐊᑕᐅᑦᑎᒃᑯᑦ ᓯᒡᔭᒧᑦ ᐱᓱᒃᐳᑦ 
ᐅᑦᑎᑳᑎᑦᑎᖃᑦᑕᖅᑐᑎᒡᓗ ᐅᔭᖅᑲᓂᒃ.

	 ᑕᖅᑭᖅ ᐊᓂᒍᖅᐳᖅ ᐅᖃᐅᓯᖅ 
“ᐊᕕᕕᒃᑐᖅ” ᐃᓄᐊᐱᐅᑉ ᐃᓚᖏᓃᓚᐅᖅᑎᓪᓗᒍ  
ᐱᖅᓯᑲᒻᒫᓘᔮᖅᑐᑐᑦ, ᐊᒥᓱᐊᓗᐃᓪᓗ 
ᐋᖅᑭᒍᑎᔭᕆᐊᖃᓚᐅᖅᐳᑦ. 
ᐊᓈᓇᖓ ᐊᔭᒃᑯᖏᓐᓂ 
ᓯᓐᑎᒃᑯᓐᓂᒥᐅᑕᐅᖑᔭᐃᓐᓇᕐᓂᐊᓕᖅᑐᓂ, 
ᐃᓄᐊᐱᒃ, ᐋᓇ, ᓵᒥᐅᓕᓗ 
ᐊᑖᑕᒥᓃᖏᓐᓇᖅᑎᓪᓗᒋᑦ. ᐊᓈᓇᒥᓂᒃ 
ᓯᓂᒃᑕᕐᓂᐊᕌᖓᑕ ᐱᓇᓱᐊᕈᓯᐅᑉ 
ᓄᖖᒍᖏᓂ, ᐃᓄᐊᐱᒃᑯᒃ ᓵᒥᐅᓕᒃᑯᒃ 
ᑐᑎᒋᐊᖃᖅᐸᒃᐴᒃ ᐃᒡᓗᕈᓯᕐᒥ, ᐋᓇᒃᑯᒃ 
ᐊᓈᓇᒌᒃ ᑐᑎᒃᑎᓪᓗᒋᒃ. 

	 ᖃᓄᐃᓗᐊᖏᑦᑐᖅ. ᐊᒡᓛᑦ, 
ᐱᔭᕐᓂᖏᒃᑲᓗᐊᖅᑎᓪᓗᒍ, ᐃᓄᐊᐱᐅᑉ 
ᑕᑯᓪᓚᕆᒍᓐᓇᖅᑐᓂᒋᑦ ᐊᖓᔪᖅᑳᖏᒃ 
ᐊᓯᔾᔨᖅᑑᒃ. ᐱᑦᑎᐊᖃᑦᑕᐅᑎᕚᓕᖅᑑᒃ. 
ᖁᕕᐊᓱᖕᓂᖅᓴᐅᔮᓕᖅᑐᑎᒡᓗ, ᐃᓄ, ᐋᓇ, 
ᓵᒥᐅᓕᓗ ᖁᕕᐊᓱᖕᓂᖅᓴᐅᓕᕆᓪᓗᑎᒃ. 
	 ᐊᑕᐅᓯᖅ ᖁᕕᐊᓇᕐᓂᖅᐹᑦᑎᐊᖅ 
ᐊᑐᓚᐅᕆᕗᖅ. ᐊᓈᓇᑦᓯᐊᖓ ᔩᓇ 
ᓄᒃᑎᖅᑐᕕᓂᖅ ᐊᑖᑕᒃᑯᖏᓐᓄᑦ. 
ᐸᓚᐅᒑᓕᐅᑦᑎᐊᒃᑲᐅᓂᖅᐹᖅ 
ᐅᓂᒃᑳᑦᑎᐊᕆᖕᓂᖅᐸᐅᓪᓗᓂᓗ. 
	 ᑭᓱᓕᒫᑦ ᐊᓯᔾᔨᖅᑐᑦ, ᐃᓄᐊᐱᐅᑉ 
ᖃᓄᐃᓗᐊᕌᓗᒃᑐᕆᓚᐅᖖᒋᓛ. ᐃᓚᒌᑦ 
ᑕᕝᕙᓂᑦᑕᐃᓐᓇᖅ ᐊᖅᑯᓯᓂᖃᖖᒋᓕᕋᓗᐊᕐᒪᑕ, 
ᐊᓯᐊᒍᑦ ᐊᖅᑯᓯᓂᖃᓕᖅᐳᑦ. ᓱᖏᐅᓐᓇᖏᑦᑐᕐᓗ 
ᖃᓄᐃᓐᓇᓂ.

ᐊᓈᓇᑯᒃᑲᒃ ᐊᑖᑕᑯᒃᑲᒃ ᐊᐃᕙᐅᑏᓐᓇᐅᔭᖅᑑᒃ. 
ᐃᓄᐊᐱᐅᑉ ᑐᓴᕐᓂᕆᖖᒋᑕᖕᒋᒃ, 

ᐊᕕᑦᑐᒪᓂᐊᖅᑐᒋᓚᐅᖅᓯᒪᖖᒋᑕᖕᒋᒃ. ᐃᓄᐊᐱᒃᑯᑦ 
ᖃᑕᖖᒍᑎᒌᑦ ᖃᐅᔨᒋᐊᖃᖅᐳᑦ ᖃᓄᖅ 

ᓈᒻᒪᒃᓴᓕᕈᓐᓇᕆᐊᖃᕐᒪᖕᒑᑕ ᐊᖕᒐᔪᖅᑳᖕᒋᑕ 
ᒥᒃᓵᓄᑦ. ᐊᑲᐅᔪᓐᓃᑲᓐᓂᕐᕕᒃᓴᐅᔮᖕᒋᓪᓚᖅ…
ᐃᓄᐊᐱᐅᑉ ᓇᔭᓛᖕᒐ ᔭᒐᐃᔭᐅᑎᓪᓗᒍ.  

 


